
Lijekovi mogu ublažiti simptome
Bolesti demencije, koje se nazivaju i kognitivne 
bolesti, dovode do različitih oštećenja mozga.  
One utječu na pamćenje, sposobnost razmišljanja, 
govor i druge, takozvane, kognitivne funkcije. 
Jednostavni poslovi, stoga, bivaju sve teži za 
obavljanje i postepeno je potrebno sve više pomoći 
za snalaženje u svakodnevnom životu.

Danas ne postoji lijek za demenciju. Međutim, 
postoje lijekovi koji u mnogim slučajevima mogu 
ublažiti simptome Alchajmerove bolesti, najčešće 
bolesti demencije. Neki mogu imati dobar učinak 
čak i kod demencije s Levijevim tijelima, te kod 
Parkinsonove bolesti s demencijom.

Četiri aktivne supstance
Postoje četiri aktivne supstance koje mogu utjecati 
na simptome. One ulaze u sastav različitih lijekova 
koji se prodaju u apotekama pod različitim 
nazivima. Tri od ovih aktivnih supstanci idu pod 
zajedničkim nazivom inhibitori kolinesteraze i 
propisuju se u ranim stadijima bolesti demencije. 

• Donepezil
• Galantamin
• Rivastigmin

Sve tri odlažu razgradnju acetilholina, 
neurotransmitera u mozgu. Na taj način mogu 
kompenzirati smanjenu proizvodnju acetilholina  
do koje dovodi Alchajmerova bolest. To znači  
da pamćenje, učenje, koncentracija i sposobnost  
govora mogu neko vrijeme bolje funkcionirati  
i na taj način doprinijeti olakšavanju obavljanja 
različitih dnevnih aktivnosti.

U kasnijim stadijima bolesti
Memantin je četvrta aktivna supstanca. Ponekad 
se propisuje kao dopuna inhibitorima kolinesteraze 
(vidjeti iznad), ali može djelovati čak i u kasnijim 
stadijima bolesti.
  Budući da memantin poboljšava prijenos 
određenih nervnih signala u mozgu, osoba može 

nešto bolje funkcionirati. Čak 
se i simptomi koji imaju veze 
s ponašanjem mogu ublažiti. 
Efekti se, međutim, mogu 
razlikovati od osobe do osobe,  
što se odnosi na sve četiri 
aktivne supstance.

Mogu se javiti neželjeni efekti
Mogu se javiti neželjeni efekti kao što su mučnina, 
glavobolja i smanjen apetit. Često su prolazog  
karaktera. U suprotnom, obratite se svom ljekaru  
ili medicinskoj sestri.

Važno je da se vaš tretman lijekom isprati. Vaš 
ljekar će možda morati prilagoditi dozu ili vam  
promijeniti lijek. Ljekar treba procijeniti i korist  
od liječenja.

Apoteke pružaju savjete
Apoteke ponekad predlažu lijek koji se razlikuje od 
onoga što je ljekar propisao. Tada to mora biti lijek 
koji sadrži iste aktivne supstance i samim tim ima 
isto dejstvo. U apoteci možete dobiti i informacije  
o neželjenim efektima i načinu uzimanja lijeka.
   Slobodno pitajte svog ljekara za pakete doza 
lijekova, oni olakšavaju praćenje uzimanja lijekova.

